
Dayê
Dayê !
Ez dibim mendalek, 
destê te xewnê min şîr didin.

Tenûr û meşka sibehan, 
hevrêşka lêvên min şildikin. 
Xura serê min, 
bi dilovaniya tiliyên te re,
dibin neqşên balgehê.

Ta û derzî, welatekî giran li bejna min dirêsin.

Dîlok û stran, zimanekî şêrîn in, bê pitûkin, kevrê dil dihejînin 
Destar û bêjing rojan dihêrin, 
qonaxan parvedikin.

Qirşikên pişta te, 
dermala sênga te, 
zivistanan xwê dikin, germdikin 
Têlê raxistina keda te, mitêlan nermdikin. 
Hêsrên hûçkan, dîrokê vedgerîn in. 

Pêjna û tevgera te, çavan ronî dikin. 
Şîretên bê deng: 

tîreke, felekê di dilê min de perçe dike, dayê !
Dayê ! 
Ez dibim mendalek 
Dilê te li min dibe deştek bê ser û bin.

Ez çiyayek im, 
tê de winda dibim 
û dimrim.

Elbom  

1-Ehmedê Xanî
Pîrdozê xewna min!

Neqşeyên te zindîn in, 
li evînekê dipirsin.

Di (hukmeta) te de 
erdnîgarî li siwarekî digere...

2-Mûsa Enter 

Aso, riyên xwe di çavên te re vedike.

Û tu bi dîrokek şewtî  kevran şeh dikî.

Ev kelehên tîpan, 
dilê min kirin dehla çinarê.

Kulkezêrîna te, ne xwîna dawî bû.

Û xwîna te ezmanekî vekiriye, 
di çavên te re derbas bû...  

3-Mezlûm 

Terlewndekî bê nasname, 
êş bi gewdekî pîroz kir. 

Di hesinekî sar de, 
şadîmanek xelatî agirt kir 
û mirin behitand.
3-Zekiya Alkan
Jinek ji mûmê 

Nameyek nivîsand:

-bedena Amedê pûtekî agirîn jê kêm e.

Vêket.

Û wisa bajarekî nû za.

4-Leyla Zana

Pêlên xwînê, 

keskesora aniyê bi pêş de dibin.

Biskên siya zindana ronî dikin.

Û leşkerê xwedê dixeyidin... 

5-Leyla Qasim 
Mezopotamiya li keça xwe digere

Û tû jinek ji ronahiyê yî 

ku werîs di gerdena te de dişewite.

Ba gewdê te li xwe dipêçe 
û axa rojhilat tîna xwe bi çemên te dişkîne...    
6-Melayê Cizîrî 
Şewşena te, neynika hebûnê ye, 
têde evîn û bedewbûn dibin yek. 

Ristên xwedayî, 

peyvên veşartî, 

di razên agirê işqê de hilor dibin.

Te vexwendî destên surperiyan dikin, Melle!
7-Gîvara 
Hemû sitêrkan wêneyên te li eniya xwe danîn.

Hemû dergehan navê te bûrandin. 

Deryayan kulavên sor ji giyanê te re ber bi jor ve raxistin... 

Hemû demsalan bejna te lorandin.

Û ronahiya te mirovahiya min gurr dike...

8-Efleton 

Bajarê ji ximavê, 
hemû avaniyên xewnan hildiweşînin.

Hemû rêçik di derûnan de li riya te digerin...
9-Picasso 
Di nav tiliyên te re, 

ba bê reng naçe.
Di nav hişê te re, 
Reng, gewdê firîşteyan distînî.

Û firîşte ba li canê te diweşînin, hoste
10-Zîlan 

Li kêleka stêrkên vê elbomê rokekê deynin.

Ji şevê re heyvekê avabikin.

Û ji evîndaran re xwedayekî peydakin 
û du Eştaran linik hev deynin...

